
Tuma dɔ, fεn kelen bε yen min ka gεlεn dannabaa ma, o ye Matigi makɔnɔli ye. 

Verise kunkurun dɔ bε Dawuda ka Zaburu la, ne b’a fε i ka o lajε nin waati la. O ye 

Zaburu sura mugan ni naani ye, a verise duurunan. A sεbεnna yen ko: « Ne bε i 

makɔnɔ don o don. » Ayiwa, i m’a dɔn ko nin ye kuma ba ye sa! “Ne bε i makɔnɔ 

don o don.” 

Sisan, ne b’a fε ka o ɲεfɔ i ye cogo nɔgɔman na. Ne t’a fε ka damatεmε kuma si fɔ, 

k’a jira ko i ka kan ka i ka baara bεε bila Matigi makɔnɔli kama, ka sigi ka Matigi 

makɔnɔ dama. Ne b’a dɔn ko mɔgɔw bε yen, minnu tε sɔn nin kuma ma. Misali 

bolo ma, an ka miiri ko dɔ la, min kuntagalan ka jan, ni mɔgɔ ka kan ka sigi ka o ko 

kɔnɔ fo haali.  

Tuma dɔ, dɔw bε den dɔ de makɔnɔna, min murutira a bangebaaw ma, ani u bε deli 

kε o kosɔn. Sisan, o denw kɔrɔyara, wa u taara ka bɔ u fa ni u ba ka so. Tuma dɔ, a 

bε kε ko u bolila ka taa fan wεrε fε, wala a bε se fana ka kε ko i bε u taayɔrɔ dɔn. 

Nka i tε jɔɔrɔ ko a tε ni i ye. A juguman ba, o ye ko i tε nimisa i kεwale la. Ga 

kɔnɔ, mɔgɔ si tε yen min kanuya bε i dusu la. Wa i ye Ala deli o ko la, a ma dan 

kalo kelen, nka fo sanji caman.   

Ayiwa sisan, dɔ b’a fɔ ko: « I ka Matigi makɔnɔ ». I dusu la, i b’a fɔ ko: “Tiɲε don, 

nka o makɔnɔli ka jan kojugu. A bε san caman bɔ, ne bε o gεlεya in kɔnɔ, ani ne 

b’a la ka makɔnɔli kε.” Tuma dɔ fana, o makɔnɔli sen fε, i bε se ka tɔɔrɔ dɔw sɔrɔ.  

I b’a dɔn ko ko dɔw bε se ka kε i ka ɲεnamaya la, min bε i hakili wuli, ka siranya 

bila i dusu la. Misaliya la, a bε se ka kε ko i ye sira min ta, o ma kε sira jεlεn ye, i 

tε foyi si de faamuna o ko la. Tuma dɔ a bε se ka kε ko dɔkɔtɔrɔw dεsεra ka i ka 

bana ye ani tuma dɔ fana i b’a ye ko i mankεnε ani ko i ka bana b’a la ka jεnsεn i 

fari la, i b’a daminε ka i yεrε ɲininka n’a sɔrɔ i na se ka kεnεya don dɔ la. Yala i na 

se ka fura sɔrɔ i ka bana in na wa? Yala ne na se ka dɔkɔtɔrɔ ɲεnamaya sɔrɔ wa? Ka 

i to o la, dɔ b’a fɔ i ye ko:  

« Matigi makɔnɔ. » ani i dusukun na, i b’a fɔ ɔwɔ, ne b’a dɔn ko ne ka kan ka 

Matigi makɔnɔ, wa ne bε Matigi makɔnɔ, nka ne tε jaabi sɔrɔla ne ka makɔnɔli la, 

wa o bε ne dusu kasi kosεbε. Ni ne bε se ka muɲu, ka jija, ne mago bεna jɔ Ala ka 

dεmε la. Tuma dɔ, i bε makonoli min na, o bε se ka kε tɔɔrɔ ye i ma. I bε se ka 

tεmεn gεlεya dɔw fε. I m’a ye wa, diɲεlatigε ma nɔgɔ, tɔɔrɔ kow ka ca.   

An ka misali ta furu dɔ kan, min benna gεlεya dɔ la. A bε se ka kε ko kεlε bε 

furuɲɔgɔnmaw cε k’a sababu kε wariko ye. Wa don dɔ la, ka kεɲε ni u ka furu san 

kunbεn ye, ni tubabuw b’a fɔ ko anivεrisεri, kow bεε bε sin ka nɔgɔya ten. U bε 

ɲɔgɔn bonya. U bε yafa ɲɔgɔn ma, ani kow bεε bε tεmεn hεrε la dɔgɔkun kelen fo 

ka se dɔgɔkun fila ma. Nka o waati nana tεmεn minkε, u cε gεlεyala tun kokura. O 

la, dɔ y’a fɔ ko: ‘I ka Matigi makɔnɔ.’ I dusu b’a fɔ ko: ‘Ne be makɔnɔli min na ten, 

o ka gεlεn kosεbε, tɔɔrɔ bε ne kan. Tɔɔrɔ ni laafiya bε falen falen ɲɔgɔn na. A bε 

kε, tuma dɔw la i bε laafiya, ka hεrε dɔɔnin sɔrɔ, diya bε na ani daamu nka kɔfε, ko 

dɔw bε kε minnu bε tɔɔrɔ lase i ma.   

Ne kumana ga dɔ mɔgɔw fε, tɔɔrɔ ba tun bε o ga in kɔnɔ. U denkε dɔ tun bε yen 

min ni u tun bεnnen tε. U denmuso dɔ fana tun bε o cogo la. U ni u denw teriw tun 

bεnnen tε. Gεlεya tun bε o ga kɔnɔ. Bana tun bε yen, lujuratɔ dɔ tun bε yen, wariko 

gεlεya tun bε yen, gεlεyaw tun bε tugu tugu ɲɔgɔn na fo i bε i yεrε ɲininka n’a sɔrɔ 

bɔda bε se ka sɔrɔ nin tɔɔrɔ suguw la. O waati de la i mago bε ka dannaya kε 

kosεbε, ka na Matigi ma k’a fɔ ko: Ne bε ne yεrε kalifa mumε Ala ma ani ne bε ne 

ka kow bεε don a bolo.  

Ne hakili bε ko dɔ la, min bε kalo dama dama bɔ. Don dɔ wula fε, ka ne dalen to 

dɔkɔtɔrɔso dilan dɔ kan, k’a sababu kε ne tun wopere la dusukun bana dɔ kosɔn, ne 

danin tora wa ne tun miirila k’a fɔ ko dugu tεna jε ka ne sɔrɔ. O la, ne ye ne muso 

fo, ka tila ka ne ka ɲεnamaya don Ala bolo. A mana kε cogo o cogo, ne mana 

ɲεnamaya wo, hali ne mana sa wo, a kεra ɲε o ɲε ma, Matigi ta ye ne ye. Hεrε bε 

sɔrɔ o cogo de la. I bε se ka da cogoya ɲuman min na, o de ye k’a dɔn ko i bε 

Matigi bolo, Matigi min ni ale bε i kanu haali. Hali n’a kεra k’a fɔ ko i man kεnε 

de, wala ni mɔgɔ dɔ ɲinεna i kɔ wala ni tɔɔrɔ ko dɔ bε i ka ɲεnamaya la. Hali ni 

gεlεya dɔ bε i ka ɲεnamaya kɔnɔ wala ni gεlεya dɔ bε i ka egilisi kɔnɔ. O bεε n’a 

ta, Matigi bε i kanu.  

A mana kε ko o ko ye. I ka kuma laban ka kan ka kε nin de ye ko: “ne bε Matigi 

bolo’ Ala bε se fεn bεε la. Wa a kɔrɔ de ye o ye ni i b’a fɔ ko i bε Matigi makɔnɔ. 

Wa Dawuda tun b’a fε ka o de fɔ tuma min n’a ko: « Ne bε i makɔnɔ don o don.” 

 O faamuna. Sisan, n’a kεra ko tilen binna ani i donna don kura wεrε la. Ayiwa, o 

don ni a dugujε don tile fε, ani o dugujε filanan don tile fε, don bεε ka taa ɲε ten o 

cogo la. Laɲini ye min ye, o de ye ko i man ka sεgεn Matigi makɔnɔli la k’a masɔrɔ 

ale de bε i kanu, ani i mago bε hεrε ni laafiya min na, ale de bε se ka o di i ma.  

I m’a ye wa, yɔrɔ dɔ bε sɔrɔ Filipekaw sura fɔlɔ la, a verise tan ni kɔnɔntɔn la min 

b’a fɔ ko: « K’a masɔrɔ ne b’a dɔn ko o kow bεε na kε ne kisili sababu ye aw ka 

deliliw ni Yesu Krisita Ni Senu ka dεmεli barika la » Pɔli bε kumana dannabaaw fε 

nin cogo la. Ne balimaw, nin ye verise ba de ye, wa ne ye o ye ne yεrε ka 

ɲεnamaya la, tuma min ne tun tununlen don.  

Eh ! Ko caman kεra min ma nɔgɔya dε ! Ne tun bε ne yεrε ɲininka ko yala ko wεrε 

bε yen min fana bε se ka tεmεn tεmεnko jugula ten wa ? O la, i b’a daminε ka miiri 

ko juguw la, ani i b’a ye ko foyi si le tε tεmεnna cogo ɲuman na, ani i dusu b’a 

daminε ka kasi. Ne bε se ka min fɔ, o de ye nin ye ko o miiri sugu in man ɲi. I ka 

kan ka o miiri sugu bila ka ben joona, ka i ɲεsin  Matigi ma, k’a fɔ a ye ko: “ne t’a 

fε ko o ko in ka kε kojugu ye tun. Ne bε i wele ko i ka na ka kε ne fε. Filipeka sura 

naani, o ye sura min ye, o ka di ne ye kosεbε, k’a masɔrɔ a bε kuma kosεbε 

nisɔndiya ko la. Nka, ka kεɲε ni Filipekaw 1: 19 ye, a b’a fɔ ko: “k’a masɔrɔ aw ka 

delili sababu la (mɔgɔw tun bε deli kε a ye), ani Yesu Krisita Ni Senu ka dεmεli 

barika la (Yesu bε a fε ani a b’a dεmε), tɔɔrɔko min ye ne sɔrɔ, o na kε ne ka 

hɔrɔnyali sababu ye.’ 

Yala i m’a dɔn ko o ka di sa ? Mun de ye ne sɔrɔ ? I ka o fεnw bεε ta kelen kelen, i 

ka u lajε ani i k’a fɔ sisan ko ne y’a faamu ko o kow bεε bε se ka kε kojugu ye, o 

kow bεε bε se ka kε i n’a fɔ tɔɔrɔ kow, sabu ne bε Matigi makɔnɔ ani ne bε Matigi 

filε cogo min na, o b’a jira ko mɔgɔ si tε yen min ka bon ni Ale ye.  

Nka ne b’a faamu ko Krisita bε baara kε ni o kow ye, ne kunmabɔli kosɔn. Yala o 

tε koduman ba ye wa? Wa Ala tε to kɔfε abada i kunmabɔli la. Mɔgɔ dɔ y’a fɔ ka 

ban ko: « Ayiwa, a nana ka kɔn fana ». Wa o kuma in bε se ka sɔrɔ tiɲε ye. Ala ka 

waati dafalen don kosεbε. A tε se ka duba dɔ di i ma fo n’a kεra ko a tuma de sera. 

Nka i n’a o sɔrɔ tuma min ni i mago jɔra a la ani ni o na kε waati ɲuman de ye. Ala 

tε to kɔ abada, waati tε taa ka Ala dan. A na i ka gεlεya bɔda di i ma. A bεna i 

hɔrɔnya, wa Ala bε baara kε tuma bεε waati la min bεnnen don. Ala tε to kɔ abada. 

Hali sekɔndi kelen tε tεmεn Ala kan.    

Sisan, anw na, minnu ye makɔnɔli ka mεn, olu b’a dɔn ko Ala ko ye tiɲε yεrε de ye. 

A dubara i ye siɲε kεmε, a ye i dεmε ɲε kεmε, a yafara i ma siɲε waa yirika. A 

dubara i ye. I b’a dɔn ko tiɲε don. O la, ni i b’a fɔ ko i bε Matigi makɔnɔna, i tε 

kuma fu de fɔra. O tε hakilitanya kuma ye. I tε o fɔ ko kuma ka di i da. I bε o de 

miiri i dusukun na, i bε o fɔ ni i ni fanga bεε ye. Wa o b’a jira ko fεn si wεrε tε fo 

n’a kεra i ka dannaya ye Matigi la. I ma da foyi si wεrε la ale kɔ, i ma da mɔgɔ si 

ka dεmε la ale kɔ. Fεn min tora i kɔnɔ, o de ye ka da a la ko Ala bε i fε. Wa ni Ala 

bε i fε, a bε a ka layiduw dafa i n’a fɔ an bε o min ye Filipekaw kitabu la. Matigi 

tora i fε tuma bεε. A ye layidu min ta a ka siya ye, a ma o layidu tiɲε don kelen. 

O la, i ka ɲagali, ka nisɔndiya k’a masɔrɔ Ala bε i fε. Wa a bεna i kunmabɔ. I dan 

ye dɔrɔn ka makɔnɔli kε. Hali ni a ka gεlε, o bεε la i ka muɲu. Hali ni kumada tε i 

fε tun, sεgεn bolo, o bεε la, i ka makɔnɔli kε. I ka a bolo minε. I ka a bolo minε 

kosεbε, a kana tila i la ani i k’a ɲini a fε ko a ka i dεmε. I k’a ɲini a fε ko a ka i 

barika bonya. Ka i dusu saalo ani ka a ka kanuya di i ma, ani jigiya.  

I ka Matigi makɔnɔ, wa o mana kε, don dɔ i n’a fɔ ko: « Ne bε i makɔnɔ don o 

don. » i ko a sεbεnna o cogo min na Zaburuw 25: 5 la.  

 


